
dardez du Ciel ſe rendent eſpouuentables.

La guirlande d’oliuier qu’il a ſur la teſte, nous fait ſouuenir
qu’en ce mois-là l’on tire ordinairement des oliues meurres,
l’excellente liqueur qu’elles produiſent, qui eſt extremément
propre à l’vſage de la vie humaine.

Quant au nom que l’on donne à ce mois, il eſt appellé Nouembre,
pour eſtre le neufieſme en ordre, comme le ſuiuant
eſt dit de Decembre, à cauſe qu’il eſt le dixieſme.




Decembre.


LE viſage qui le repreſente eſt horrible à voir, auſſi
bien que celuy des deux autres mois ſuiuans. Il eſt
veſtu de noir & a les aiſles au dos, tenant de la main
droite le Capricorne, & de la gauche, vne Taſſe
pleine de Truffes.

On le peint affreux & veſtu de noir, à cauſe qu’en ce mois-là
il ſe void ordinairement que la terre n’a plus d’ornemens. Et
c’eſt pour la meſme raiſon encore qu’on le repreſente ſans
guirlande.

Il a pareillement pour Hyeroglifique le Capricorne, à cauſe
que le Soleil marche alors dans ce meſme Signe ; Et ce qu’on
luy fait porter des Truffes, eſt à cauſe qu’elles ne ſont iamais
ſi bonnes, & en ſi grande abondance qu’en ce mois-là.




Ianvier.


ON luy donne des aiſles, & vn habit blanc, outre
qu’on luy fait tenir le Signe du Verſeur d’Eau.

Ce mois & le ſuiuant furent anciennement adjouſtez
à l’an de Romulus, par Numa Pompilius.
Il emprunte le nom de Ianuier du Dieu Ianus. Car comme on 
le peint ordinairement auec deux viſages, on peut dire de-meſme
de ce mois-cy, qu’il a deux faces differentes, dont l’vne
regarde le paſſé, & l’autre l’aduenir.

Par ſon habit blanc, eſt denotée la neige dont la terre eſt 
touſiours preſque couuerte en ce meſme mois.

Il tient le Signe du Verſeur d’Eau, à cauſe qu’en ce temps-là

